
ᓯᕗᓕᖅᑎ ᓇᓗᓇᐃᖅᓯᕗᖅ ᒥᓂᔅᑕᐃᑦ 
ᑎᒍᒥᐊᕐᓂᐊᖅᑕᖏᓐᓂᒃ  

 
ᐃᖃᓗᐃᑦ, ᓄᓇᕗᑦ (ᓄᕙᐃᒻᕙ 19, 2008) - ᓯᕗᓕᖅᑎ ᐄᕙ ᐋᕆᐊᒃ ᓇᓗᓇᐃᖅᓯᖅᑲᐅᔪᖅ 
ᑎᒍᒥᐊᕐᓂᐊᖅᑕᖏᓐᓂᒃ ᒥᓂᔅᑕᖁᑎᖏᑕ. ᑎᓕᔭᐅᔾᔪᑎᒋᔭᖏᑦ ᑖᒃᑯᓇᓐᖔᖅᓯᒪᕗᑦ ᓴᓐᖏᓂᖃᕐᕕᒋᔭᖏᑎᒍᑦ, 
ᐊᔪᓐᖏᓐᓂᖃᕐᕕᒋᔭᖏᑎᒍᑦ, ᐊᒻᒪᓗ ᐱᓕᕆᖃᑦᑕᖅᓯᒪᓂᖏᑎᒍᑦ ᐊᑐᓂᑦ 7 ᒪᓕᒐᓕᐅᖅᑏᑦ 
ᓂᕈᐊᖅᑕᐅᓚᐅᖅᑐᑦ ᒪᓕᒐᓕᐅᖅᑎᐅᖃᑎᒋᔭᒥᓄᑦ ᐱᔨᑦᓯᕐᓂᐊᑎᓪᓗᒋᑦ ᓯᕗᓕᖅᑏᑦ ᑲᑎᒪᔨᖏᓐᓂ. 
 
“ᓇᓗᓇᕈᓐᓃᕌᓂᓚᐅᖅᑐᖅ ᐅᓄᖅᑐᐃᓱᖅᑐᑎᒃ ᑲᑎᒪᖃᑦᑕᓚᐅᕐᓂᖏᓐᓂᒃ ᐱᓇᓱᐊᕈᓯᑦᑎᓐᓂ 
ᓴᖅᑭᖅᑐᖃᕐᓂᐊᕐᓂᖓᓂᒃ ᓴᓐᖏᓂᓕᒻᒪᕆᐅᔪᓂᒃ ᓇᓗᖅᑯᓇᐃᑦᑐᒻᒪᕆᐅᔪᓂᒃ ᐱᓕᕆᖃᑎᒌᓐᓂᐊᖅᑐᓂᒃ. 
ᑕᒪᕐᒥᒃ ᒥᓂᔅᑕᐃᑦ ᐃᖕᒥᒎᖅᑐᓂᒃ ᓴᓐᖏᓂᖃᐅᖅᐳᑦ ᐊᔪᓐᖏᒍᑎᒋᓂᐊᖅᑕᖏᓐᓂᒃ ᓯᕗᓕᖅᑎᐅᓂᐊᖅᑎᓪᓗᒋᑦ 
ᑎᒍᒥᐊᖅᑕᒥᒍᑦ. ᑲᑦᓱᖓᐃᑦᓯᐊᖅᑐᑦ ᐊᒻᒪᓗ ᐃᖅᑲᓇᐃᔭᖃᑎᒌᖕᓂᐊᖅᑐᑦ ᐱᕈᖅᐸᓪᓕᐊᖏᓐᓇᕈᑎᒃᓴᖏᓐᓂᒃ 
ᓄᓇᕗᑦ ᐊᕕᑦᑐᖅᓯᒪᓂᖓᒍᑦ ᐃᓕᓴᕆᔭᐅᓯᒪᓂᖃᕐᓗᑎᒃ ᐱᔪᒪᔭᐅᔪᑦ ᐊᒻᒪᓗ ᐱᔭᕆᐊᓕᖏᑦ ᓄᓇᕗᒻᒥᐅᑦ”, 
ᐅᖃᖅᑲᐅᔪᖅ ᐋᕆᐊᒃ.  
 
ᒥᓂᔅᑕᒧᑦ ᑎᓕᔭᐅᔾᔪᑕᐅᔪᑦ ᑕᕝᕙᓐᖔᖅᓯᒪᒋᕗᑦ ᓯᕗᓕᖅᑎ ᐋᕆᐊᒃ ᑐᓂᓯᒪᒍᑎᒋᔭᖓᓂᒃ 
ᐃᓚᓕᐅᔾᔭᐅᓯᒪᔪᐃᓐᓇᐅᖁᓪᓗᒋᑦ ᐊᕕᑦᑐᖅᓯᒪᓂᖏᑦ ᓄᓇᕗᑦ. ᐋᕆᐊᒃ ᐃᓱᓕᒍᑎᒋᖅᑲᐅᔭᖓ ᐅᖃᖅᓱᓂ 
“ᒫᓐᓇ ᑲᑕᑦᓯᒪᒐᓗᐊᖅᑎᓪᓗᒋᑦ ᒪᑭᒪᔾᔪᑏᑦ ᓯᓚᕐᔪᐊᕐᒥ, ᓄᑖᑦ ᒥᓂᔅᑕᕆᓂᐊᖅᑕᕗᑦ ᐃᖅᑲᓇᐃᔭᕐᓂᐊᖅᐳᑦ 
ᒪᑭᒪᔾᔪᑎᑎᒍᑦ ᐊᒡᖢᐃᓐᓂᖃᕈᑎᒃᓴᓂᒃ ᐊᒻᒪᓗ ᓴᖏᓂᔪᕈᒃᑲᓐᓂᕈᑎᒃᓴᓂᒃ ᓇᖕᒥᓂᖅ ᒪᑭᒪᔪᓐᓇᓂᕐᒥᒃ 
ᓄᓇᕗᒻᒥᐅᓄᑦ. ᓂᕆᐅᖕᓂᖃᑦᓯᐊᖅᐳᖓ ᐃᖅᑲᓇᐃᔭᖃᑎᖃᕆᐊᕐᓂᐊᓂᓐᓂᒃ ᒥᓂᔅᑕᐅᑎᒋᔭᓐᓂᒃ 
ᐋᖅᑭᑦᓱᐃᕙᓪᓕᐊᓂᕐᒥᒃ ᓯᕗᓪᓕᐅᔾᔭᐅᔭᕆᐊᓕᓐᓂᒃ ᐊᒻᒪᓗ ᐊᐅᓚᓂᕆᔭᕆᐊᓕᖏᓐᓂᒃ ᐊᐅᓚᑦᓯᓂᕐᒥᒃ ᒐᕙᒪᑦ, 
ᐊᒻᒪᓗ ᐱᓗᐊᖅᑐᒥ ᐋᖅᑮᕙᓪᓕᐊᖃᑎᖃᕐᓂᕐᒥᒃ ᒪᓕᒐᓕᐅᖅᑎᓕᒫᒥᒃ ᐅᖃᖃᑎᒌᒍᑎᒋᓗᑎᒍᑦ 
ᐱᓂᐊᕐᓂᕋᐅᑎᕗᑦ ᐊᕐᕌᒎᓂᐊᖅᑐᓂ”.  
 
ᒥᓂᔅᑕᑦ ᑎᒍᒥᐊᖅᑕᖏᑦ ᐊᓯᔾᔨᐸᓪᓕᐊᓂᖃᕐᓂᐊᖅᑐᑦ ᐃᓚᖓᒍᑦ ᓂᕈᐊᖅᓯᓚᐅᖅᑎᓪᓗᒋᑦ 8-ᒋᔭᖓᓂᒃ 
ᒥᓂᔅᑕᐅᖃᑕᐅᓂᐊᖅᑐᒥᒃ, ᓂᕆᐅᒋᔭᐅᔪᖅ 2009 ᐱᒋᐊᓕᓵᕐᓂᖓᓂ. ᒪᓕᒐᓕᐅᖅᑏᑦ ᑐᑭᑖᕈᑎᖃᓚᐅᖅᑐᑦ 
ᐊᒥᐊᒃᑰᒋᔭᖓ ᒥᓂᔅᑕᐅᖃᑕᐅᓂᐊᖅᑐᒧᑦ ᐃᓐᓂᑕᐅᓂᐊᕐᓂᖓᓂᒃ ᐊᑯᓪᓕᕐᒥ ᓂᕈᐊᓚᐅᖅᑎᓪᓗᒋᑦ 
ᒪᓕᒐᓕᐅᖅᑎᒋᓂᐊᖅᑕᒥᓂᒃ. 

